


























































































































  आपके पास दूर-दूर से आते हैं। आज भी आपने अपने प्रवचन में यही बतलाया कि हम 

सम्यग्दृष्टि किसप्रकार बन सकते हैं ? 

ढाई हजार वर्श पूर्व भगवान महावीर स्वामी ने यह बात कही थी; सैकड़ों वर्ष के 

पश्चात्‌ भगवान श्री कुन्दकुन्द ने भी उसी बात को दुहराया; उनके बाद भी कई बड़े-बड़े 

आचार्य हुए, वे भी यही बात कहते हैं | परंतु 700 वर्ष पहले सारे देश में एक ऐसा वातावरण 

फैल गया था कि समाज के अधिकांश लोग बाह्य संपत्ति की ओर झुक गये | परंतु आज फिर 

समाज में जागृति आ गई है तथा अध्यात्म-युग आ रहा है । 

हम पूजादि को ही जीवन का मुख्य उद्देश्य मानते थे और उसी उद्देश्य से सब प्रवृत्ति 

करते थे। स्वामीजी ने उस प्रवृत्ति को नगण्य नहीं कहा है, उससे पुण्य अवश्य होता है, परंतु 
अपना जो ध्येय मुक्ति प्राप्त करना है, उसके लिये यह पुण्यमार्ग नहीं है | पुण्य हमें स्वर्ग में ले 

जाता है, परंतु शाश्वत्‌ सुखरूप मोक्षमार्ग वह नहीं ले जा सकता । यह समझकर हम सबको 

शाश्वत्‌ सुख की दृष्टि रखना चाहिये;--ऐसा पूज्य स्वामीजी का कहना है । 

आज यह दृष्टि हमें स्वामीजी ने दी है; यह दृष्टि हमें भगवान महावीर और भगवान 

कुन्दकुन्द को समझने में सहायक होगी | 

साहूजी ने कहा कि--अपने 70 वर्षीय जीवन में 30-35 वर्ष से मैं स्वामीजी का नाम 

सुन रहा हूँ और आपके संबंध में समस्त परिस्थिति से अवगत रहा हूँ। स्वामीजी के बे में 

समाज ने बहुत सोचा, बहुत ऊहापोह किया, परंतु अंत में सबने मिलकर एकसाथ यह स्वीकार 

कर ही लिया कि--सत्य तो यही है--जो स्वामीजी कहते हैं । 

महाराज! आप सम्यग्दर्शन का ही उपदेश देते हैं। आपका यह उपदेश कितनों को 

आज सम्यग्दृष्टि बनायेगा और भविष्य में सम्यग्दृष्टि बनने में सहायक होगा। मेरी भी यही 

अभिलाषा है कि कम से कम स्वामीजी से हमें सम्यग्दर्शन प्राप्त हो । यही आपका बड़ा उपकार 

है ।हम अरिहंत देव की पूजा में भी यही याचना करते हैं और आज मैं स्वामीजी से यही प्रार्थना 
करता हूँ कि मुझे भी सम्यग्दर्शन प्राप्त हो। 

    

  

    

    

  

    

  

  

    

    

  

  

  स्वामीजी के प्रति आदरपूर्वक, साहूजी ने कहा कि महाराज ! आपके समक्ष बैठकर मैं 

कोशिश तो यही करता हूँ, परंतु अब तक मैं सम्यग्दृष्टि नहीं बन सका | मैं बारबार आपसे यही 

    याचना करता हूँ और आपके सामने बैठकर विचार करता हूँ कि महाराजजी जो कहते हैं वैसा 

सम्यग्दर्शन मुझे कैसे प्राप्त हो ? 

आप लोगों में से बहुतों को सम्यग्दर्शन आया होगा। मुझे मालूम नहीं कितनों को 

आया ? लेकिन जिन्हें भी आया, वह आपकी वाणी के प्रभाव से आया है । और हमें आशा है 

कि एक दिन हम भी इसी वाणी के प्रभाव से सम्यग्दृष्टि बन जायेंगे। आप हमें बारंबार यह 

उपदेश देते रहें, क्योंकि रस्सी के बारंबार घिसने से एक पत्थर भी अंत में घिस जाता है; तो 

आपके उपदेश से हम अवश्य ही एक दिन सम्यग्दर्शन प्राप्त करेंगे । हमने ऐसा नहीं किया तो 

हम उस बछछड़े में से भी जायेंगे। (छुटकारे के अवसर पर बछड़े को भी उत्साह आता है और 

संत तुझे तेरे छुटकारे का मार्ग सुनाते हैं उसे सुनकर यदि उल्लास नहीं आया तो तू बछड़े से 

गया-बीता है ।--यह बात प्रवचन में आयी थी, उसी का उल्लेख करके साहूजी ने यह बात 

कही है |) 

अब तक मेरा मिथ्यात्व नहीं मिटा, परंतु मुझे विश्वास है कि एक दिन हमारा भी 

मिथ्यात्व मिट जायेगा। आपकी वाणी से, आपके दर्शन से आपके विचारों से तथा आपकी 

उपस्थ्थिति से मेरा और इस संसार का मिथ्यात्व कम होगा और हमें सम्यग्दर्शन की प्राप्ति होगी । 

इसलिये मेरी प्रार्थना है कि आप शत-शत वर्ष तक जियें। मैं अपनी और समाज की ओर से 

जन्म-जयन्ती के उपलक्ष में आपको श्रद्धांजलि अर्पण करता हूँ। आपने जो रास्ता बताया, वह 

उत्तम है, परंतु सोचने की बात यह है कि हमारे बच्चों को किसप्रकार इस रास्ते पर लाया जाये । 

मैं अपने को बहुत भाग्यशाली समझता हूँ कि जब आप यह उपदेश दे रहे हो, उसी काल 

और उसी देश में मेरा जन्म हुआ तथा प्रवचन सुनने का अवसर बारंबार मिल रहा है। आपके 

प्रवचन ध्यान से सुनता हूँ, उसमें देह आत्मा की भिन्नता को समझता हूँ किंतु उसमें जैसा आनंद 

आपको आता है, जैसा अनुभव आपको होता है, वैसा मुझे नहीं हो पाता। फिर भी मैं अपना 

जीवन आपके जैसा बनाना चाहता हँ-- उसके लिये आपके आशीर्वाद के सिवा और कोई रास्ता 

नहीं दिखता | अतः आप आशीर्वाद दीजिये। ऐसा कहकर पृज्य स्वामीजी के चरणों में नमस्कार 

करके साहूजी ने अपना भाषण समाप्त किया और पूज्य स्वामीजी ने उन्हें आशीर्वाद दिया । 

साहूजी का भावपूर्ण प्रवचन सुनकर दस-बारह हजार सभाजन अत्यंत प्रसन्न हुए थे। 

  श्री साहू शांतिप्रसादजी ने पूज्य स्वामीजी की 83वीं जन्म-जयंती के हर्षोल्लास में अपनी ओर 

से 83) रुपये की एक सौ रकमें (कुल 8300 रुपये ) अर्पण किये थे ।   

    तत्पश्चात्‌ महासभा के मंत्री श्री पपसादीलालजी पाटनी, दिल्‍ली ने श्रद्धांजलि अर्पण 

करते हुए कहा कि--स्वामीजी आत्मा का ऐसा स्वरूप समझाते हैं कि आजकल दुनिया में 

ढूँढ़ने पर भी आत्मा का ऐसा स्वरूप समझानेवाला दूसरा कोई नहीं मिलता । 

    

    

  “जैनमित्र के संपादक श्री मूलचंद्र किसनदास कापडियाजी सूरत, जिनकी उम्र 90 वर्ष 

की है, उन्होंने अपनी विशिष्ट शैली में पूज्य स्वामीजी के द्वारा हो रही अद्भुत धर्म-प्रभावना का 

वर्णन किया और कहा कि जैनों के राजा साहूजी ने जो कुछ कहा, उससे अधिक मैं क्‍या कहूँ ? 

पहले सर सेठ हुकमचन्दजी जैन समाज के राजा थे, वे भी स्वामीजी को अभिनंदन देते थे और 

आज जैनों के राजा साहूजी ने स्वामीजी का सन्मान किया है । 

कापडियाजी ने आगे चलकर कहा कि--सम्यग्दर्शन जैसे अध्यात्म विषय पर आप 

कई महीनों तक बोल सकते हैं ; ' समजाय छे कांई ?'--ऐसा कहकर आप जब समझाते हैं, तब 

आपकी वाणी तथा मुख देखकर हमें अति आनंद होता है । आप हँस-हँसकर सब समझौते हैं । 

आपकी मुद्रा में कोई अद्भुत चमत्कार है और श्री समयसार, प्रवचनसार, नियमसार, 

अष्टपाहुड़ जैसे गंभीर ग्रंथ तो आपके मस्तिष्क में भरे हैं | 35 वर्ष में आपने दिगम्बर जैन समाज 

में गजब का चमत्कार किया है और लाखों लोगों को दिगम्बर जैन बनाकर महान प्रभावना की 

है। देखो तो सही, इस छोटे से फतेपुर में कितने लोग आये हैं | उत्तर-दक्षिण-पूर्व-पश्चिम 

सभी दिशाओं से बड़े-बड़े लोग यहाँ पधारे हैं । फतेपुर में तो फतह का पूर आ गया है । इस छोटे 

से फतेपुर में आपकी 83वीं जन्यती जिस अपूर्व ढंग से मनायी गई है, वह अभी तक के जन्म- 

जयन्ती के इतिहास में सबसे महान है । (सोनगढ़ में मनायी गई 58वीं जन्म-जयन्ती तो अद्भुत 

उत्साह प्रेरक थी) । मैं महाराजश्री को अपनी श्रद्धांजलि अर्पण करता हूँ । ' जैनमित्र' जो कि 70 

वर्ष से सूरत से प्रकाशित होता है तथा ' जैन महिलादर्श' और ' दिगम्बर जैन ' भी सूरत से मुद्रित 

होते हैं ।--इन तीनों पत्रों के समस्त परिवार की ओर से तथा अपनी ओर से मैं श्रद्धांजलि अर्पण 
करता हूँ और भावना भाता हूँ कि स्वामीजी के द्वारा सदा धर्म की प्रभावना होती रहे । 

कारंजा ( महाराष्ट्र ) के सेठ श्री ऋषभदासजी चवरे के सुपुत्र ने पृज्य स्वामीजी को 

श्रद्धांजलि अर्पित करते हुए कहा कि--आज हमारे बड़े ही सौभाग्य का विषय है कि हमें ऐसे 

महा पुरुष की जन्म-जयन्ती मनाने का सुअवसर प्राप्त हुआ है। दो वर्ष पूर्व जब शिरपुर 

(अंतरिक्ष पार्श्वनाथ) में पंचकल्याणक-प्रतिष्ठा हुई थी, तब स्वामीजी का प्रवचन सुनने का 

सौभाग्य हमें प्राप्त हुआ था, और हमें नई दिशा मिली थी। गुजरात की भूमि ने भारत को 

नेमिनाथ तीर्थंकर जैसी महान विभूति दी थी, और आज फिर भारत को स्वामीजी जैसे महात्मा 

इसी गुजरात (-सौराष्ट्र ) ने दिये हैं । पहले विद्वान लोग या भट्टारक लोग समयसार को हमसे 

छिपाते थे, हमें देखने भी नहीं देते थे। किंतु आज स्वामीजी ने समयसार को घर-घर पहुँचा 

दिया है; समयसार हमारे हाथ में दिया और उसकी वाणी हमारे कानों तक लाकर उसका रहस्य 

हमारे हृदय तक पहुँचा दिया है। हम स्वामीजी का जितना उपकार मानें, उतना कम है। मैं 

महाराष्ट्रकी जनता की ओर से स्वामीजी को श्रद्धांजलि अर्पित करता हूँ । 

गौहाटी ( आसाम ) के भाई श्री नेमिचंदजी ने कहा कि--जगत में जयन्तियाँ तो बहुत 

मनायी जाती हैं; परंतु सच्ची जयंती तो उसकी मनायी जाती है जिसने आत्मसाधना के द्वारा 

जन्म-मरण का अंत किया हो । पूज्य महाराजनश्री ने हमें जन्म-मरण के अंत का उपाय बतलाया 

है। उसे समझकर फिर से जन्म धारण न करना पड़े, ऐसा करना चाहिये, तब स्वामीजी की 

सच्ची जन्म-जयन्ती मनायी कहलाती है । 

भाई श्री बाबुभाई ने भी अपनी ओजस्वी भाषा में पूज्य स्वामीजी की महिमा का वर्णन 

करते हुए अपनी श्रद्धांजलि अर्पण करते हुए कहा कि--आज हमारा फतेपुर धन्य हुआ, 

गुजरात धन्य हुआ तथा हम सब धन्य हुए हैं | पूज्य स्वामीजी ने यदि विदेह से यहाँ आकर जन्म 

नहीं लिया होता तो हमें सच्चा मार्ग कौन बतलाता ? पूज्य स्वामीजी ने हम सबको मिथ्यामार्ग से 

छुड़ाकर सच्चा जैनधर्म समझाया है । भगवान का स्वरूप और दिगम्बर मुनियों का स्वरूप पूज्य 

गुरुदेव ने ही हमें बतलाया है । अत: हम उनका जितना उपकार मानें उतना कम है । 

(इन सबके अलावा अन्य कई महानुभाव, विद्वान, कविगण अपनी श्रद्धांजलि अर्पित 

करने को आतुर थे, लेकिन पंचकल्याणक संबंधी कार्य चालू होने के कारण विशेष समय नहीं 

मिल सका था। फतेपुर पंचकल्याणक-प्रतिष्ठा एवं पूज्य स्वामीजी की जन्म-जयन्ती संबंधी 

जो समाचारादि स्थानाभाव के कारण रह गये हैं, वे सब अगले अंक में दिये जायेंगे ।) 

पूज्य श्री कानजीस्वामी का सोनगढ़ में 

मंगल-आगमन 

पूज्य स्वामीजी अपना लँबी अवधि का मंगल-विहार समाप्त करके ज्येष्ठ कृष्णा तृतीया 

तारीख 14 जून बुधवार को प्रातःकाल सोनगढ़ पधारे और मुमुश्षुओं ने हार्दिक स्वागत किया। 

सोनगढ़ के सुषुप्त वातावरण में पुनः जागृति आ गई है। पहले जहाँ सारा नगर उजड़ा-सा 

दिखायी देता था, वह आज मानों फिर लहलहा उठा है । जगह-जगह स्त्री-पुरुषों की टोलियाँ 

तत्त्वचर्चा करती दिखायी देने लगी हैं | पूजा-भक्ति-प्रवचनादि के नियमित कार्यक्रम पुनः 

प्रारंभ हो गये हैं । 

चार महीने के विहार-काल में पूज्य स्वामीजी ने सौराष्ट्र-गुजरात-राजस्थान- 

मध्यप्रदेश-महाराष्ट्र के अनेक छोटे-बड़े नगरों को पावन किया और जैनधर्म शिक्षण-शिविर, 

पंचकल्याणक प्रतिष्ठा-महोत्सव, वेदी-प्रतिष्ठा, स्वाध्याय-भवनों का उद्घाटन आदि अनेक 

धर्म-प्रभावना के मंगलकार्य किये। पूज्य स्वामीजी ने जो अध्यात्म-रस की सरिता प्रवाहित 

की, उसमें स्नान करके अनेक जिज्ञासु पावन हुए। पूज्य स्वामीजी जहाँ जाते हैं, वहाँ के 

वातावरण में आध्यात्मिक-चेतना आ जाती है और लोग जगह-जगह अध्यात्म की चर्चा करते 

दिखायी देते हैं। सचमुच यह हमारा महान सौभाग्य है कि इस काल में पृज्य स्वामीजी जैसे 
महान आतमा का संयोग हमें प्राप्त हुआ है और उनकी वाणी द्वारा अध्यात्मरस का पान करते 

हुए अनेक मुमुक्षु आत्मकल्याण की ओर बढ़े रहे हैं | -- मगनलाल जैन 

साधक का अपूर्व पुरुषार्थ 
जिसने सम्यग्दर्शन प्रगट करने का पुरुषार्थ पहिले कभी नहीं किया, उसने अनंत 

सम्यक्‌ पुरुषार्थ करके पहिली ही बार सम्यग्दर्शन प्रगट किया और इसप्रकार संपूर्ण स्वरूप का 

साधक हुआ- ऐसा जीव किसी भी संयोग में, भय से, लज्जा से, लालच से अथवा अन्य किसी 

भी कारण से असत्‌ को पोषण नहीं देता; कदाचित्‌ किसी बार शरीर छूटने तक की प्रतिकूलता 

आ गई हो तो भी सत्‌ से च्युत नहीं होता, असत्‌ का आदर कभी नहीं करता | स्वरूप के साधक 

निःशंक और निडर होते हैं | सत्‌ स्वरूप की श्रद्धा के जोर में और सत्‌ के माहात्म्य के कारण 

उसको कोई प्रतिकूलता है ही नहीं | यदि सत्‌ से जरा भी च्युत हो तो उसको प्रतिकूलता आई 

कहा जाये, लेकिन जो क्षण- क्षण सत्‌ में विशेष-विशेष दृढ़ता कर रहा है, उसको तो स्वयं के 

असीमित पुरुषार्थ के कारण जगत में कुछ भी प्रतिकूलता है ही नहीं। वह तो “परिपूर्ण 

सत्स्वरूप ' के साथ अभेद हो गया, उसको डिगाने के लिये जगत में कौन समर्थ है ?-- धन्य है 

ऐसे स्वरूप के साधक को ! 

  

  

  

    

  

  

(राग कालिंगड़ी ) 

तजिए राग विकार, गहिये ज्ञान उदार |टिक ॥ 

करत विषयवश बहु जन भरिया, ले ले दुःख अपार ॥तजिए० ॥1॥ 

जड़ चेतन संयोग अनादि, एक लखे अविचार। 

कर्मबंध दिढ बांधि निरंतर wat fa संसार ॥तजिए० ॥2॥ 

जिनवानी सुनि धारि चित्त में भेदज्ञान करि सार | 

दर्शन ज्ञान चरन परिणतिमय लहिये मोक्ष द्वार॥तजिए० ॥3॥ 

नयन यहै उपदेश गुरुनिको मानूं करि निरधार 

मनुष जनम उत्तम कुल संगति सफल करो सुखकार ॥तजिए० ॥4 ॥ 

(श्री जयचंद छाबड़ा) 

सम्यक्त्व के आठ अंगों का स्वरूप 
(सवैया इकतीसा) 

धर्म मैं न संसे सुभकर्म फलकी न इच्छा, 

असुभ को देखि न गिलानि आने चित में | 

सांची दिष्टि राखे काहू प्रानी कौ न दोष भाखे, 

चंचलता भानि थिति ठाने बोध वितमैं | 

प्यार निज रूप सौं उछाह की तरंग उठै, 

एईं आठों अंग जब जागैं समकित मैं। 

ताहि समकितकौं धर सो समकितवंत, 

वहै मोख पावै जौ न आवबै फिरि इतमैं ॥ 

--स्वरूप में संदेह नहीं करना निःशंकित अंग है, शुभ क्रिया करके 

उसके फल को अभिलाषा नहीं करना निःकांक्षित अंग है, दुखदायक पदार्थ 

देखकर ग्लानि नहीं करना निर्विचिकित्सा अंग है, मूर्खता त्यागकर तत्त्व का 

यथार्थ निर्णय करना अमूढ़दृष्टि अंग है, दूसरों के दोष प्रगट नहीं करना 
उपगूहन अंग है, चित्त की चंचलता हटाकर रत्नत्रय में स्थिर होना स्थितिकरण 

अंग में, आत्मस्वरूप में अनुराग रखना वात्सल्य अंग है, आत्म-उन्नति के 

लिये उत्साहित रहना प्रभावना अंग है--इन आठ अंगों का प्रगट होना 

सम्यक्त्व है, उस सम्यक्त्व को जो धारण करता है, वह सम्यग्दृष्टि है, 

सम्यग्दृष्टि ही मोक्ष पाता है और फिर इस संसार में नहीं आता | 

(--पंडित बनारसीदासजी ) 

पंच परमेष्ठी का प्रसाद 
पंच परमेष्ठी के आत्मा में परम आनंद की तरंगें उठती हैं। उन पंच 

परमेष्ठी को पहिचानकर नमस्कार करने से आत्मा के भाव में पवित्रता प्रगट 

होती है... आनंद होता है... मंगल होता है । यह पंच परमेष्ठी का प्रसाद है | 

पंच परमेष्ठी के प्रसाद से सम्यकत्वादि प्रगट होने पर चैतन्यरस का पान 

करते ही भव की क्षुधा शांत हो जाती है। 

अहा, चैतन्यसुख के अनुभव की क्या बात ! ऐसा अनुभव पंच परमेष्ठी 

के मार्ग में ही प्राप्त होता है । 

साधक को स्वरूप के एक विकल्प से जो पुण्यबन्ध होता है, वह पुण्य 

भी जगत को आश्चर्यचकित कर देता है, तो उसके निर्विकल्प साधकभाव की 

महिमा की क्या बात ? वह पंच परमेष्ठी के आधार से प्राप्त होता है । 

वीतराग प्रभु के मार्ग की साधना तो शूरवीरों का कार्य है, वह कहीं 

कायरों का काम नहीं है | वीर तो उन्हें कहते हैं जो राग के बंधन को तोड़कर 

मोक्ष की साधना करें | 

